Það er ekki laust við að það fari um okkur skólasystkinin þegar við heyrum af andláti bekkjarfélaga. Við sem vorum saman í fjögur ár í Kennaraskólanum og útskrifuðumst vorið 1972, sjáum nú á bak fjórða félaga okkar. Og við sem erum fyrst núna að láta af kennslu, svo næsti kafli í lífi okkar megi hefjast. Í þetta sinn er það félagi okkar, Valdimar Ingi.
Sum okkar kenndu í upphafi, en færðu sig síðan í önnur störf. Það kom fljótlega í ljós að námið nýttist okkur vel, hvort sem við fórum áfram í framhaldsnám eða skiptum um starfsvettvang. Valdimar Ingi gerðist fljótlega gjaldkeri hjá skipafélagi og starfaði þar í áratugi, alltaf trúr og traustur. Og honum var trúað fyrir fleiru. Hann var gjaldkeri Óháða safnaðarins í þrjá áratugi og lét ekki af því starfi fyrr en veikindi sögðu til sín.
Það traust sem Valdimar var sýnt kemur okkur skólasystkinunum ekki á óvart. Það er sama hvert okkar lýsir honum, ætíð er þess minnst hversu vandaður maður hann var. Ljúfur, hógvær, prúður og hlýr. Hann sinnti okkur E-bekkingunum vel, mætti alltaf á fundi okkar og fagnaði - og var þar ætíð til fyrirmyndar. Við munum eftir honum þar sem hann gengur til okkar, með sína góðu nærveru, spyr okkur frétta úr eigin lífi og talar fallega um skólafélagana.
Við munum sakna Valdimars Inga þegar við höldum uppá hálfrar aldar afmæli útskriftar okkar næsta vor. En því meira hugsum við til hans og erum þakklát fyrir meira en hálfrar aldar vináttu. Hvíl þú í friði, ágæti félagi.

